
                                                   Кереш өлеше
  Фәнни-тикшеренү эшемнең темасы «Сугышның тере шаһитләре» дип атала. Бу теманы сайлавым очраклы гына түгел, чөнки мәктәбебездә хәрби-патриотик юнәлештә бик күп төрле эшләр алып барыла. Шуларның берсе-солдат хатларын җыю, өйрәнү. Минем  үз кулларыма солдат хатларын тотып карагач, алардагы кешеләрнең язмышлары белән танышкач бу турыда күбрәк беләсем килде.
  2018 нче елда Бөек Җиңунең 73 еллыгын каршы алырга җыенабыз.Әлеге фәнни-тикшеренү эше солдат хатларын һәм аларның бүгенге көндә әһәмиятен ачуга багышлана.
  Фәнни-тикшеренү эшем 2 өлештән тора : эзләнү һәм теоретик өлешләрдән. Теоретик өлештә хатларның килеп чыгышы һәм эволюциясе  фронттан килгән хатларның сакланышы, аларның төрләре өйрәнелсә, тикшеренү өлешендә исә фронтовик-авылдашларыбызның сугыштан язган хатлары турында сүз бара. Шулай ук бу өлештә классташларым арасында «Бабайларыбыз сугышта» дип исемләнгән анкета нәтиҗәләре дә күрсәтелә.
    Максат:  хатларның үсеш тарихын ачыклау; солдат хатлары турында информация туплау, аларны саклау; сугыш афәтенең һәр кеше, һәр гаилә өчен фаҗига булуын ачыклау;
    Максатка ирешү өчен куелган бурычлар:
-тарихи чыганак буларак хатларның килеп чыгышы, аларның формалары белән танышу;
-солдат хатларының информацион мөмкинлекләрен ачыклау;
-сугыштагы тормышның хатларда чагылышын билгеләү;
-тынычлыкның кадерен белергә өйрәтү.
  Көтелгән нәтиҗәләр:
-сугыш чоры турында фронттан язылган документаль белешмәләр;
-тарихны саклау һәм аны киләчәк буыннарга тапшыру;
  Эзләнү эшенең объекты:
-солдат хатларының килеп чыгышы:
-авылдашларыбызның сугыштан язган хатларының төп нөсхәләре.
  Тикшеренү  алымнары:
-хатлар турында информация туплау һәм аларны анализлау;
-солдат хатларын өйрәнү;
-классташлар арасында уздырылган анкета нәтиҗәләре;
-өстәмә әдәбият, музей материаллары белән эшләү.
  Тикшеренү эшенең төп чыганаклары:
Бу фәнни эшемне башкарганда мин авылдашларыбызның яу кырыннан килгән өчпочмаклы солдат хатларын өйрәндем,  классташларым арасында уздырылган анкетага нәтиҗәләр ясадым, татар шагыйрьләренең сугыш турында язылган шигырьләрен файдаландым, ә төп материалны исә мәктәбебезнең туган якны өйрәнү музееннан алдым.
                                                        Төп өлеш.
 2.1 Без бүген кечкенә кәгазь битләренә язылган сугыш хатирәләрен искә алырбыз.Хатлар.Хатлар...Өчпочмаклы,ак,зәңгәр яки ал конверлы,читенә кыр почтасының тәртип саны  куелган.Әллә ничә төрле кулъязма,төрле төстәге карандашлар,төрле телдә язылган.Бу хатларда бер генә теләк:”Җиңүгә ышаныч!”
  Солдат хатлары.Күз алдыгызга китерегез:кыска гына ял вакытында солдат окопта яки блиндажда ,кәгазен калай савыт төбенә яки тез башына куеп, хат яза. Дошманга булган ачы нәфрәте дә, сугыш авырлыгы, яраларының сызлавы, иптәшләренең һәлак булу кайгысы-барысы да шушы хатка сыеп беткән. Бу кечкенә генә кәгазьдә дошманны чигендереп алган шәһәрләр һәм авыллар турында да сөйләнә.
  Солдат язылып беткән хатын бик пөхтәләп, өчпочмаклап төрә, адресын яза һәм кыр почтасына илтеп сала. Шулай ул, иң изге теләкләрен әйтеп, гаиләсенә сәлам хаты җибәрә.Солдатлар ут эчендә. Кайберләре, искиткеч батырлык күрсәтеп, сугыштан исән чыга, ә кайберләре, дошман белән соңгы сулышына кадәр көрәшә. Ә хат, канатлы кош кебек, ерак-еракка “оча”. Ул фронтчының ялкынлы сүзләрен туган иленә, гаиләсенә, якын кешесенә житкерә.
  Фронтовикларның  шәхси хатлары бүгенге көндә зур кызыксыну уяталар. Алар  сугыш ветераннарының психологиясен өйрәнүдә төп чыганак һәм хат язу культурасын ачыклауның төп факторлары булып торалар.
Фронттан килгән хатлар белән хәзерге хатлар арасындагы аерымлык нидә соң? Нәрсә соң ул хат? Хат (хәбәр) ул кәгазьгә яки башка материалга төгәл һәм ачык итеп язылган текст. Аның төп вазыйфасы- ике яки берничә адресат арасындагы язма хәбәр.
  Хатның үсеш тарихына күз салыйк әле. Элек кәгазьгә яки бүтән материалга кулдан язылган хәбәрне хат дип атаганнар. Хатлар чүлмәк ватыкларына, пергаментка, каен тузына һ.б. материалларга язылган.
  Хәзерге вакытта хат дип электрон формада җибәрелүче хәбәрләрне дә атыйлар.Моның өчен электрон почталар , кәрәзле телефоннар аркылы SMS хәбәрләр җибәрүләр киң таралды, хәтта инде аудио-видео материалларны да шулай җибәрәбез бер-беребезгә.
    Дары исе, махорка исе сеңгән солдат хатларына әйләнеп кайтыйк эле.. Сугыш тынып торган арада берникадәр мизгелгә генә туган якка очып кайтырдай булып, тыныч көннәрне  сагынып язылган хатлар алар. Ләкин аларның барчасы да адресатка барып ирешә алмаганнар, чөнки солдатларның күбесе якыннарыннан хатларны үз исемнәренә түгел, ә бәлки хәрби часть адресына юлларга кушып язганнар.Советлар Союзының Халык Комиссариатының №25  карары  нигезендә сугыштан хатлар түләүсез җибәрелгәннәр һәм ул “кыр почтасы” дип аталган.
  Солдат хатларының төрләре. Өчпочмаклы, дошманны җиңүгә өндәгән плакат формасындасындагы почта карточкалары, фронт тормышына багышланган рәсемнәрдән торган солдат конвертлары....Ләкин алар арасында иң киң кулланылышта булганы-өчпочмаклы хатлар. Ул гади кәгазьдән башта уңга , аннан сулга бөгеп, калган өлешен өчпочмакның эченә яшерү юлы белән ясалган . Хатны сыламаганнар, чөнки фронттан тылга китүче һарбер хатны хәрби цензура укыган, тикшергән, марка  шулай ук кирәк булмаган, адрес өчпочмакның тышкы өлешенә язылган. Өчпочмаклы хатлар гадәттә солдатлар тарафыннан язылган, а хәрби исемнәре булганнар хатларны конвертларга салып җибарә торган булганнар.
  Яу кырыннан кайтмаган солдат хатларын укыганыгыз бармы? Кайтмый калганнарның гади генә сүзләрендә – “тиздән кайтырбыз”, “мин кайткач, демонстрациягә чыгарбыз”, “киләсе бәйрәмдә бергә булырбыз” дигән сүзләрендә дә үзенә бер сагыш бар кебек.
   Инде 72 ел узган... Әйдәгез, бергәләп укыйк шул хатларны.
Безнең алдыбызда авыр сугыш елларында, ут эчендә, окопларда һәм блиндажларда язылган солдат хатлары. Алар солдатның йөрәк түреннән чыккан хисләрен, уй кичерешләрен ачык чагылдыралар. Хатлар инде вакытлар узу белән саргайганнар, еллар тузаны да кунган, кайберләренең сүзләрен дә танырлык түгел.
   Хатлар, хатлар... Архивларда, сандыкларда, китап араларында һәм төргәкләрдә сакланган бу хәзинәләр бик күп нәрсә турында сөйлиләр. Алар каһәр сугышка, аны башлаучы немец фашистларына ләгънәт укыйлар, алар киләчәк сугышларның булмавын телиләр. Бу хатлар тирән эчтәлекле, тирән фикерле, ялкынлы сүзле, алар кайгылы да, шатлыклы да. Кайбер хатларны укыганда күздән яшь атылып чыга, ә кайбер хатлар көч һәм дәрт өсти, рухны күтәрә, җиңүгә ашкындыра. Ничә төрле фикер, кичереш! Хатларда дулкынгандыргыч җөмләләр күп. Чөнки аларда йөзләрчә, меңнәрчә сугышларның йөрәк ялкыны бар. Бу хатлар, авыр сугыш чорын чагылдырган кыйммәтле документлар булып торалар...
   Сугыш корбансыз булмый. Көрәштә җиңү яулаганда, ут белән юл ярып алга атлаганда снаряд яки пуля тиеп, бик күпләр соңгы сулышларын алдылар. Коралдаш дусларны Европаның төрле җирләрендә күмеп калдыру-солдат өчен иң авыр, тетрәткеч хәл. Солдат йөрәге таш түгел, аның җаны сыкраган, кайгы хәсрәт кичергән минутлары да була...
   Хат бар икән, димәк, исән.
Өчпочмаклы солдат хатлары. Кош теледәй бу хатларны һәр өйдә түземсезлек белән көтеп алганнар. Хаты килсә, исән икәнен белгәннәр. Бәлки шуңа да әбекәйләребез аларны гомер буе кадерләп, сандык төбендә саклагандыр. Солдат хатларында аларның күңел җылысы хәзер дә саклана кебек.
      Күпме өмет, сөю, сагыну хисе
      Өчпочмаклы солдат хатында
           Кат-кат укый-укый һәрбер сүзе,
           Һәр җөмләсе аның ятланды.
      Әнкәем, хат язам!
           Ничек соң хәлләрең?
           Юрама яманга,
           Килмәсә хәбәрем.
           Әткәем, хат язам:
           Юк башым игәнем,
           Һәрвакыт хәтердә
          “Сынатма!” дигәнең
                            Сугыштан килгән хатлар
                       Хәмәтдинов Хәлиулла
         1924 нче елда Олыяз авылында туа. Башлангыч белемне дә шунда ук ала. Ә 5-7нче сыйныфларны Зур Сәрдек мәктәбендә укый. Кара чәчле, кара күзле, гәүдәгә калкурак, ак чырайлы чибәр кеше булган. Колхозда бригадир булып эшләгән. Сугышка 1942 нче елның гыйнвар аенда китә. Хатлары килеп торган. “Емеки урманыннан 450 км. Үзебезгә таба кайттык. Хәзер тайгада урман кисәбез, эш авыр”,- дигән юллар бар. Хәбәрсез югала. 
Хәмәтдинов Хәлиулла хаты
1 нче хат.
Сагынычлы сәлам хатымны язам туган илләремдә яшәп калучы Галимә әнием, Шәрифулла энем, Нәсимә, Хамия сеңлемә. Урал таулары кадәр сәламемне җибәреп калам. Дәү әнигә, барча агай энеләргә, күрше-күләннәргә, мине сораганнарга сагынычлы сәлам. Сәлам соңында үзебезнең хәлләр хәзергә таза-сау гына яшибез, хезмәт итеп ятабыз. Ешке урманыннан 450 км үзебезгә таба кайттык. Хәзер тайгада урман кисәбез, эш бик авыр, сезнең 20 майда язган хатыгызны алдым. Әни, минем өчен кайгырма, тору, ашау әйбәт. Авылда яшь бәрәңге җитешкәндер инде, кәҗә бәкәйләре, каз бибиләре урамдамы, үсәләрме?

2 нче хат.
Әкрен генә хезмәт итеп ятабыз. 21.03–23.03 язган хатларыгызны алдым. Аллага шөкер, исән икәнсез, кәҗә дә тора икән, буаз икән, Шәрифулла урманнан туктаган икән, мин киткәннән бирле ашарга бирмәгәч, ашарыгызга беткәндер дип бик кайгырдым. Әни, минем тору, яшәү ярый әле. Ашарга җитә, өс бөтен, ну сезнең өчен генә бик кайгырам. Нәсимә дә авыргач, үзеңә йөрергә бик күптер. Нәсимә исән-сау терелсен дип телим. Әни, бәрәңге дә исән-сау чыккач әкрен генә торырлык әле дип күңелемне юатам. Үзебез әле хәзергә учебныйда өйрәнәбез, 1 майда отправка диләр. Өчебезне аермасалар ярар иде дип кайгырабыз. Занятие каты. Авылны бер дә онытып булмый. Шәрифулла энем, әнинең сүзен тыңла, әнигә каршы эндәшмә, бригадир эшкә кушса, тыңла, киреләнмә.
Без 3 нче батальон, Гафур 2 нче батальонда иде, ул аннан күчте.
17.03.1943 ел. Әни минем өчен кайгырма, елама. Без бер илдән чыгып киткән инде. Исән йөрсәк, бер кайтырбыз әле, Алла боерса. Бу хатны алгач, бөтен авыл хәлләрен әйтеп хат язарсыз.
Читинская область, ст. Сибаки н/я к19.
                     Мөхетдинов Хөснетдин
   1900 нче елда Олыяз авылында туа. 1919 нчы елда гражданнар сугышында катнаша. Аннан кулы яраланып кайта. 1941 нче елның 24 нче августында сугышка китәргә повестка ала, 26сы көнне чыгып китә. 7 бала, төпчеге әле тумаган, бер ана тәрбиясендә калалар. Хөснетдин абый өйдән чыгып киткәндә башын стенага терәп бик елаган, чөнки ул сугышның нәрсә икәнен белә. Аның сугыштан өч-дүрт хаты килә. 1947 нче елның 10 июнендә Кукмара хәрби комитетына “Хәбәрсез югалган” дигән извещение килә. 
Мөхетдинов Хөснетдин хаты
Бисмилләһир-рахманир-рахим.
Сезгә сагынычлы кайнар сәламнәр җибәреп хат язучы Хөснетдин дип белерсез. Өйдә калган газиз хәләлем Сәхибҗамалга һәм дә улым Вәкыйф, кызым Әминәгә, улым Нәкыйпкә, кызым Нәзирәгә, Наҗия кызыма, Файзылхак улыма һәм Мәүлидә кызыма сагынычлы кайнар сәлам язам, хәер догада калам.
Безнең хәлләрне сорасагыз, без хәзер Казаннан чыгып киттек, юлда барабыз, хәерле булсын сездә минем балаларым да йөрәгемне ярып аласыз, икмәкләрне колхоздан Мәлик сорасын. Үзебез Олыяздан 8 кеше: Шәрип, Фәйзи, Гаффар, Миңнегали, Мәүлид һәм башкалар. Күрше авыллардан бар. Кукмарадан һәм Казаннан да бар. Өйдә ничек булса да бер-берегезгә булышып, дөньяны алып барыгыз. Исән-сау кайтсам онытмас идем. Алла хәерле кылсын, Алладан ни язган, окопта ятабыз 6 сентябрьдә, беребезгә дә берни булмады. Барыбыз да исән булырга кирәк, бер батольонда бер ротада Гаффар, Шәриф үзе бер ротада. Окопта яткач, аста балчык, өстә балчык, ябынырга әйбер юк, менә шулай торабыз.
Безнең хәлләр ярый, без бүген Мәскәүдә, бүген 3 нче көнне моннан кайда булса да тагын күчерәләр, кайда икәнен һич белгән юк әле. Ленинград янына дип әйтәләр, менә ашап чыктык, 13 август бүген атарга өйрәтәләр. Авыллардан барыбыз 8 кеше без. Сезне дә бик сагынам, уйлыйм.
Ашарларыгызга бармы, минем өчен кайгырмагыз, сез анда 8 җан нәрсәләр киясез? Ягарга утыннарыгыз бармы? Исән-сау торыгыз. Күрешергә язган булса, күрешербез.
  Гәлләмов Галим хаты
Сагыну хаты.
Сезки үзебезнең анда яшәүче дөньяда якын күргән иптәшем Хәнифәгә, Хәмидә, Рузилә һәм Хәтимә кызыма, әнигә һәм барча туганнарга бик сагынычлы бик күп булган сәламнәремне җибәреп калам. Әби, бабай, Шакир абзыйларга, Мортазаларга бик күп сәлам. Сәлам соңында үзем исән-сау, ул тарафтан сезне дә сәламәттер дип калам. Ну, карчык, ни хәлләрегез бар? Исән торасызмы? Күптәннән хат алганым юк. Ну, безнең хатлар бик озак йөрер сезгә, чөнки иптәшләр күп кенә киттеләр, без дә китәргә хәзерләнгән идек, китәргә дип строить иткәч, 8 кешене калдырдылар. Тагы шушы 10–15 көн эчендә ни булса да була инде. Аллага шөкер, әлегә үзем исән-сау. Карточка җибәрәм, бик әйбәт булмаса да карарсыз. Хатыңны алдым, моңа кадәр бик әйбәт торган идек. Моннан соң авылга барсак кына туры китереп бу хатны салырмын. Үзең хат язганда төшләреңне әйтеп яз, синең төшләр дөрес була торган иде. Ярый, таза-сау булыгыз, күрешәчәк булса, бер кайтырбыз әле. Карчык, бик сагынам сезне. Хат языгыз. 8.02.1943 ел.
  2.2 Солдат хатларын өйрәнү һәм алар турында информация туплау максатыннан мин классташларым  арасында сораштыру  уздырдым. Алар түбәндәге сорауларга җавап бирделәр:
1. Аӊлатмаларныӊ мәгънәсен аӊлатырга:
А) фронттан килгән хатлар;
Б) өчпочмак
В) похоронка (кайгылы хәбәр)
2. Бөек Ватан сугышында катнашкан туганнарыгыз бармы?Булса кем һәм кая хезмәт иткән? 
3. Алардан килгән хатлар сакланганмы?
Сорашу алып бару нәтиҗәсендә мин шуны ачыкладым: күпчелек сыйныфташларым солдат хатларыныӊ ни икәнен беләләр, шуныӊ белән беррәттә  сугышта катнашкан әби-бабаларыныӊ исемнәрен язганнар. Әмма аларныӊ кайда хемәт иткәннәрен һәм хәрби дәрәҗәләрен  язучылар юк.
                                              
           
  Нәтиҗә.
 Без укыдык аны ятимлектән
      Җаннар өзгәләнгән чакларда
      Без укыдык аны “әткәй”, диеп,
      Бер дәшәсе килгән чакларда.
      Әткәй кайткан кебек була иде,
[bookmark: _GoBack]      Кулга алсаң шушы хатларны.
      Җиңү көнен якынайтышты алар
      Җиңү килде. Әткәй кайтмады
   Җиңү һәм көрәш юлы озын булды, авыр булды. Тарихи сугышта катнашкан батыр якташларыбызның хатлары алдагы буынга сугышның дәһшәтле сулышын җиткерер, бу онытылмас елларда сугышчыларның күңелен биләгән югары һәм изге хисләрне ачып салыр, мондый сугышларны һич тә булдырмаска, дөньяда тынычлыкны нык сакларга дигән васыятьләрен җиткерер.
    Хатларның кайсын гына алсак та җиңүгә ышаныч, аларга шушы авыр елларда көч биргән һәм ышаныч өстәгән. Гаиләләренә язган хатларында да авырлыкларга карамастан җылы сүзләр табып  җиңүнең киләсенә  ышандырганнар. Хатларның кайсын гына кулга алып укый башласаң да күзләргә ирексездән яшь килә. Бүгенге көнебез өчен үзләренең гомерләрен аямыйча башларын салган совет солдатларының батырлыгы безнең йөрәкләрдә сакланыр. Безнең мәктәптә эшләп килүче «Хәтер» төркеме  укучылар  белән еш кына  солдат хатлары белән әңгәмәләр уздыра, , тыныч тормышның кадерен белергә өйрәтә, яшьләрне актив булырга, туган ил өчен бөтен көчне, хәтта гомерне дэ кызганмаска кирәклеген каһарманнар мисалында раслый.
     Шушы авыр елларда да чын солдат булып намусын югалтмыйча , батырларча илебезне саклаган, безнең киләчәгебез өчен үзләренең гомерләрен аямыйча хәлак булган ир - егетләребезнең һәм кызларыбызның батырлыгын халыкка җиткерү һәм бу еллар беркайчанда кабатланмасын дигән теләктә калабыз. Солдат хатлары-сугыш елъязмасы алар, аларны барлыйк, аларны үзебезнең хәтерләрдә саклыйк.

                                        Кулланылган әдәбият:
1.Мәктәпнеӊ туган якны өйрәнү музееннан алынган материаллар.
2. Авылыбыз тарихы «Татарстаннын Кукмара төбәге Олыяз авылы тарихы»
 3.Интернет- ресурслар:
1.nsportal.ru/nachalnaya-shkola
2. http://www.klassnye-chasy.ru/klassnyy-chas-velikaya-otechestvennaya-voyna








